
Revidert statsbudsjett - Reduksjon i løyving til innovasjon Norge

Regjeringa har i St. prp. nr. 63 (2003-2004) ”Tilleggsbevilgninger og omprioriteringer i statsbudsjettet medregnet folketrygden 2004” gjort framlegg om å redusere løyvinga til Innovasjon Norge med 188 mill. kr.  Dette utgjer eit stort kutt i dei landsdekkande ordningane, som totalt er på under 1 mrd. kroner.  Regjeringa peikar på at kuttet først og fremst rammar næringsutvikling i sentrale strøk.  Vestlandsrådet vil peike på at såkalla sentrale strøk omfattar langt meir enn bykommunar, i praksis rammar det bedrifter og utviklingsprosjekt i store delar av sør-, vest- og midt-Norge.  

Det er ikkje mange månadane sidan statsministeren, næringsministeren og ei rekke andre ministrar med stor glød fremma ”Fra ide til verdi.  Regjeringens plan for en helhetlig innovasjonspolitikk”, der visjonen er: ”Norge skal være et av verdens mest nyskapende land der bedrifter og mennesker med pågangsmot og skaperevne har gode muligheter til lønnsom virksomhet”. I lys av dette, er det uforståeleg at Regjeringa foreslår å kutte i allereie svært reduserte rammer til nyskaping og innovasjon.

Kapitalmarknadane er ikkje perfekte.  Bankane er i dag prega av stor risikoaversjon og investorane av kortsiktige avkastningskrav. Utvikling av ny teknologi, produktutvikling for marknadsfronten og utvikling av idear til kommersielle vekstbedrifter er langsiktig risikosport. Det er heilt nødvendig at staten er med og sikrar langsiktig risikoavlasting i slike prosjekt. Dei kutta som Regjeringa foreslår, som inngår i ei samanhengande rekke av nedskjeringar på dei landsdekkande innovasjonsmidlane,  inneber at ei rekke nyskapingsprosjekt ikkje kan realiserast.

Næringsutvikling inneber langsiktig arbeid.  Det å endre rammeføresetnadene kvart halvår, gjer at bedrifter opplever å ta risiko og legge ned mykje arbeid i prosjekt som ikkje får oppstart, må avkortast eller avsluttast utan resultat fordi den offentlege finansieringa forsvinn. Viktige program for Vestlandet, som Innovasjon Møbel og gassferje-satsinga, kan bli ramma slik.

Innovasjon Norge er ein viktig partnar for fylkeskommunane. Fylkeskommunane er tiltenkt – og tek på alvor – rolla som regional utviklingsaktør, og ønskjer å sørgje for ein god lokal prioritering av bruken av midlane. Regjeringa sitt framlegg svekkar samarbeidet mellom Innovasjon Norge og fylkeskommunane om satsing på nyetableringar. Budsjettreduksjonen svekker også arbeidet med å kommersialisera forskings- og utviklingsprosjekt som er viktige for framtidig vekst. 

Vestlandsrådet meiner at Innovasjon  Norge vil vere ein konstruktiv samarbeidspartnar for det regionale nivået i arbeidet med å vidareutvikla næringslivet på Vestlandet. Rådet ber derfor om at den føreslåtte budsjettreduksjonen vert retta opp slik at det viktige arbeidet Innovasjon Norge gjer i samarbeid med fylkeskommunane, kan halde fram.  

Med vennleg helsing

Torill Selsvold Nyborg

Leiar av Vestlandsrådet

